
आप सभी पाठकगण पत्रिका मेंंं प्रकाशित लेखों पर 
अपने विचार या कोई सुझाव हमेंंं हमारी ई-मेल आईडी 
response50123@gmail.com पर भेज सकते हैं। 

स्थान की उपलब्धता के अनुसार हम आपके विचारों को 
शामिल करने का प्रयास करेंगे। 

—सम्पादक ‘चाणक्य वार्ता’ Ó

सम्पादक के नाम पत्र
डॉ. अमित जैन द्वारा लिखा संपादकीय बहुत 

सारगर्भित और सामयिक है। यूसीसी कानून 
आजादी के बाद ही बन जाना चाहिए था, 
पर उस समय की तुष्टिकरण के सिद्धांत पर 
चलने वाली सरकार ने जानबूझकर उपेक्षा 
की। एक वर्ग को अपनी मनमानी करने 
के लिए छोड़ दिया, पर दूसरे बहुसंख्यक 
वर्ग पर हिंदू कोड बिल लाद दिया गया। 
तत्कालीन सरकार की गलतियों के कारण 
न केवल जनसंख्या में जबरदस्त अंतर आया 
बल्कि आपसी वैमनस्य के साथ आतंकवाद 
भी बढ़ा। अब यूसीसी को केवल उत्तराखंड 
में लागू करने से समस्या का निपटारा नहीं 
होगा। इस कानून को शीघ्रातिशीघ्र पूरे देश में 
लागू करना अत्यंत आवश्यक है। 

सांवरमल सांगानेरिया
गुवाहाटी, असम

चाणक्य वार्ता के 16 मार्च 2024 के अंक में 
एक देश एक चुनाव पर डॉ. अमित जैन का 
संपादकीय पढ़ा। यह एक बहुत ही क्रांतिकारी 
कदम है। उम्मीद की जा रही है कि वर्ष 
2029 का चुनाव भारत में इसी विचार के 
साथ होगा। पूरे देश में एक साथ चुनाव होने 
से करोड़ो रूपयों की बचत होगी। इसके 
अलावा जब भी चुनाव होता है। आचार 
संहिता लागू होने के कारण कई विकास कार्य 
थम जाते हैं। चुनाव एक साथ होने से ऐसा 
नहीं होगा। डॉ. जैन ने एक देश एक चुनाव 
से जुड़े विभिन्न पहलुओं का बहुत ही बारीकी 
से अध्ययन कर अपना संपादकीय लिखा है। 
इसके लिए वो प्रशंसा के पात्र हैं।

शिवराम ठाकुर
शिमला, हिमाचल प्रदेश

चाणक्य वार्ता के अंक में आम चुनावों की 
सरगर्मियों पर धीरेंद्र मिश्र का लेख पढ़ा। 
जब यह लेख लिखा गया होगा, तब संभवतः 
चुनाव आयोग ने लोकसभा चुनावों की 
तारीखों की घोषणा नहीं की होगी। इसलिए 
मुझे लगता है कि इस लेख को तत्कालीन 
परिस्थितियों के अनुसार ही देखा जाना 
चाहिए। धीरेंद्र मिश्र ने इस लेख में पूरे भारत 
की चुनावी स्थिति को बहुत कम शब्दों में 
समेटने में सफलता प्राप्त की है। यह एक 
सारगर्भित लेख है। 

हेमलता सोरेन
रांची, झारखण्ड

चाणक्य वार्ता के 16 मार्च अंक में समान 
नागरिक संहिता (सीएए) पर डॉ. भरत 

कुमार का लेख पढ़ा। यह एक अच्छा 
निर्णय है। जब भारत का विभाजन हुआ 
था, तब जिन्नाह ने प्रस्ताव रखा था कि 
जिस प्रकार संप्रदाय के अनुसार भूमि का 
विभाजन हुआ है, उसी प्रकार जनसंख्या का 
विभाजन भी हो जाना चाहिए। लेकिन हमारे 
तत्कालीन सत्ताधारी नेताओं ने इस प्रस्ताव 
को अस्वीकार कर दिया। जिसका परिणाम 
यह हुआ कि बड़ी संख्या में हिन्दू पाकिस्तान 
और वर्तमान बांग्लादेश में फंस गए। जब हम 
हिन्दू की बात करते हैं, तो उसमें सिख, जैन 
व बौद्ध सहित भारत में जन्में सभी सम्प्रदाय 
आ जाते हैं। और जहां तक अफगानिस्तान 
का प्रश्न है, वह कभी भारत का ही अंग था। 
इसलिए यहां के हिन्दुओं का भी भारत पर 
उतना ही अधिकार है, जितना पाकिस्तान, 
बांग्लादेश व अफगानिस्तान में रहने वाले 
हिन्दुओं का। 

रवि जैन 
पटना, बिहार

चाणक्य वार्ता में भारत के रायसीना संवाद पर 
योगेश कुमार गोयल का लेख पढ़ा। रायसीना 
संवाद, मोदी सरकार की बहुत अच्छी पहल 
है। इस सरकार के आने के बाद से हमारी 
विदेश नीति बहुत अच्छी हो गई है। इसे सबल 
बनाने के लिए रायसीना संवाद एक बहुत 
अच्छा प्रयास है। निरंतर संवाद से भारत के 
संबंध अन्य देशों के साथ मजबूत हुए हैं। ये 
देश भी स्वयं को भारत से जुड़ा हुआ मानने 
लगे हैं। कई द्विपक्षीय मुद्दे रायसीना संवाद में 
सुलझा लिये जाते हैं या फिर सुलझाने की 
दहलीज पर पहुंच जाते हैं। 

बी. चंद्रशेखर 
अमरावती, आंध्र प्रदेश

चाणक्य वार्ता अंक में कृत्रिम बुद्धिमत्ता पर डॉ. 
दीपक कोहली का लेख पढ़ा। वो अपने लेखों 
में अक्सर ऐसे विषयों को लेकर आते हैं, 
जो भले ही कम प्रचलित हों, लेकिन उनमें 
ज्ञान बहुत अधिक होता है। उनके लेखों के 

माध्यम से मुझे नई प्रौद्योगिकी व नए शोधों 
के बारे में जानने का बहुत अच्छा अवसर 
प्राप्त होता है। इन लेखों को प्रकाशित करने 
के लिए मैं चाणक्य वार्ता पत्रिका का भी 
आभारी हूं। इसी अंक में द्वारका एक्सप्रेसवे 
पर विशाल शर्मा का लेख पढ़ा। यह केंद्र 
सरकार का एक अद्भुत प्रयास है। मुझे पूर्ण 
विश्वास है कि अब मनोहर लाल के अधूरे 
कामों को नायब सिंह सैनी आगे बढ़ायेंगे 
और मनोहर लाल भविष्य में केंद्र सरकार में 
अपना योगदान देंगे। 

रणदीप कौर 
अमृतसर, पंजाब

चाणक्य वार्ता के 16 मार्च 2024 के अंक में 
अनंत अंबानी के वनतारा पर श्वेता गोयल 
का लेख पढ़ा। मुझे लगता है कि किसी 
प्राइवेट संस्थान के द्वारा भारत में किया गया, 
यह सबसे बड़ा प्रयास है। अनंत के सपनों 
का वनतारा किसी प्रदेश सरकार के लिए 
भी बना पाना मुश्किल होगा। एक स्थान पर 
वन्यजीवों के लिए इतनी अधिक सुविधाएं 
शायद ही भारत में कहीं और उपलब्ध होंगी। 
हम सभी को इसकी प्रशंसा करनी चाहिए, 
जिससे और औद्योगिक घरानों को भी इसी 
प्रकार के कार्य करने के लिए प्रोत्साहन मिल 
सके।

डॉ. शेषधर द्विवेदी 
गोरखपुर, उ.प्र.

चाणक्य वार्ता के अंक में जैन दीक्षा पर डॉ. 
दिलीप धींग का लेख पढ़ा। दीक्षा लेकर 
संन्यास लेने वाले ये महापुरूष पूरे समाज 
को एक सकारात्मक दिशा प्रदान करते हैं। 
होली हर्षोल्लास का पर्व है। हास्य परिहास 
का त्योहार है। इस पर व्यंग इसे और चुटीला 
बना देता है। इसी अंक में विनोद कुमार 
विक्की का होली पर व्यंग मुझे कुछ ऐसा ही 
प्रयास लगा। उन्होंने अपने व्यंग का रंग हम 
पाठकों पर डाला है। 

सुदीप बंदोपाध्याय
कोलकाता, पश्चिम बंगाल




